
Cyflwyniad
Mae hunanasesu wrth wraidd llawer o fentrau ansawdd a gwella perfformiad a gall timau arwain Gwasanaethau Ieuenctid a Sefydliadau Ieuenctid ei ddefnyddio i wella’u dealltwriaeth o’u sefydliad ac i amlygu cyfleoedd am welliant parhaus. Mae gwelliant parhaus yn ganolog i egwyddorion y Marc Ansawdd ar gyfer Gwaith Ieuenctid yng Nghymru. 
Mae rhagor o fanylion am y Marc Ansawdd i’w cael ar wefan Cyngor y Gweithlu Addysg (CGA) yma 
Mae’r broses hunanasesu’n rhoi cyfle i sefydliadau adolygu’r ffordd maen nhw’n gweithio a nodi tystiolaeth o’r pethau maen nhw’n eu gwneud yn dda ac ymhle y gallent wella. Mae’n bwysig bod sefydliadau’n deall maint y dasg hon ac yn neilltuo digon o adnoddau i gwblhau’r hunanasesiad a pharatoi’r portffolio o dystiolaeth. Dylai ymddiriedolwyr a/neu uwch swyddogion fod yn ymwybodol o’r adnoddau sydd eu hangen a dylent ymrwymo i ddarparu cymorth strategol. 
Argymhellir bod unigolyn wedi’i enwebu’n cymryd cyfrifoldeb cyffredinol am arwain y gwaith o gasglu tystiolaeth ar gyfer y portffolio, cwblhau templed yr hunanasesiad a gwneud cais am y Marc Ansawdd. Ond rydym yn cydnabod y bydd gwasanaeth ieuenctid neu ddarparwr darpariaeth cyfan am gynnwys ei dîm cyfan yn yr asesiad cymaint ag y bo’n ymarferol ac, felly, rydym yn annog prosesau hunanasesu grŵp i gymryd perchnogaeth ar y broses.
Gallai fod yn ddefnyddiol i sefydliadau mwy o faint ffurfio gweithgor o bobl sy’n gallu cydlynu meysydd penodol. Darperir templedi hunanasesu ar gyfer pob Lefel (Efydd, Arian ac Aur). 
Arfer da: Wrth gwblhau’r templed hunanasesu, rhaid i sefydliadau:
· Ddisgrifio a dangos tystiolaeth o’r ffordd y cafodd pob dangosydd ei fodloni.
· Cyflwyno tystiolaeth gryno sy’n dangos yn glir sut mae’n cysylltu â’r dangosydd. 
· Cynnwys manylion am unrhyw ddysgu a chynlluniau ar gyfer gwella a nodwyd yn ystod y broses hunanasesu. 
Mae hunanasesu yn offeryn allweddol yn yr ymdrech i wella’n barhaus. Gwelliant parhaus yw’r her sy’n wynebu pob darparwr gwaith ieuenctid a gwasanaeth cymorth ieuenctid, yn y sectorau gwirfoddol a statudol. Mae pwysau ar adnoddau, cynnydd yn nisgwyliadau cyllidwyr a defnyddwyr gwasanaethau, datblygiadau technolegol ac argaeledd cynyddol gwybodaeth gymharol yn golygu bod gofyn i sefydliadau gyflwyno mwy o wasanaethau a gwasanaethau gwell i fodloni anghenion pobl ifanc a chynnal ansawdd y gwasanaeth, a chyrraedd targedau a nodau.
Mae’r rhan fwyaf o sefydliadau wedi cael profiad o fentrau gwella neu ansawdd sydd wedi methu. Mae llawer o fentrau o’r fath naill ai’n methu’n gyflym, neu cefnir arnynt, cyn iddynt gyflawni eu nodau, gyda rhyw ddull neu dechneg newydd yn aml yn cymryd eu lle. O ganlyniad, dechreuir ystyried mai chwiw yw mentrau gwella ac nid oes rhyfedd bod sefydliadau ac unigolion yn blino arnynt ac yn amau eu llwyddiant tebygol. Os eir i’r afael â gwella perfformiad fel cyfres o fentrau y gellir dechrau arnynt a rhoi’r gorau iddynt, neu sy’n cael eu hesgeuluso, gall deimlo fel baich ychwanegol, yn hytrach na’i fod yn ganolog i lwyddiant y sefydliad. Bellach, mae llawer o sefydliadau wedi dysgu bod cynnal a chefnogi ffocws parhaus ar wella perfformiad yn well na gorfod sefydlu mentrau newydd i ateb heriau newydd. Gall ffocws achlysurol neu ysbeidiol ar wella olygu bod sefydliadau’n methu ag amlygu perfformiad gwael neu gyfleoedd i wella hyd nes ei bod hi’n rhy hwyr.  
Mae gwelliant parhaus yn cynnal momentwm ac awydd i wella perfformiad. Gall y cylch ansawdd clasurol, sef Asesu, Cynllunio, Gweithredu, Gwirio, gael ei wreiddio mewn cynllunio rhaglenni er mwyn sicrhau bod gwelliant parhaus yn dod yn rhan annatod o waith y sefydliad. Yn anaml iawn y mae perfformiad gwael yn deillio o ddigwyddiad neu gamgymeriad unigol. Yn fwy aml, mae’n deillio o drefniadau neu brosesau rheoli annigonol, neu hen-ffasiwn. Efallai na fydd yr hyn a oedd yn ddigon da y llynedd yn effeithiol heddiw.



Mae gwelliant parhaus yn gofyn am newid mewn diwylliant ac ymagwedd mewn sefydliadau. Gall hunanasesu helpu i gyflawni hyn gan ei fod yn creu cyfleoedd newydd i gymryd rhan a chyfleoedd newydd am berchnogaeth. Yn aml hefyd, mae’n llai bygythiol i reolwyr nodi a datrys gwendidau sefydliadol eu hunain na bod trydydd parti’n gwneud hynny ar eu rhan. Gall hyn fyrhau’r cyfnod rhwng adnabod problem a/neu weithredu ar gyfleoedd pan fyddant yn cyflwyno’u hunain.
Paratoi Hunanasesiad 
Wrth baratoi ar gyfer y Marc Ansawdd ar gyfer Gwaith Ieuenctid yng Nghymru, rydym yn argymell bod rolau’n cael eu neilltuo o fewn grŵp staff neu grŵp gwirfoddol. Bod yr holl Weithwyr Ieuenctid mewn sefydliad yn ymwybodol o’r broses ac yn chwarae rhan weithgar yn y broses hunanasesu. 
Mae 5 cwestiwn hanfodol am eich ymarfer neu waith ieuenctid y mae angen i chi fynd i’r afael â nhw wrth gynllunio ar gyfer gwelliant parhaus:
· Beth rydym ni am ei gyflawni?
· Pam rydym ni’n ei wneud?
· Sut rydym ni’n ei wneud?
· A ydym ni’n cyflawni ein nodau? ac
· A allwn ni wella?
I ddangos ‘Arfer gorau’, mae gwerth eich gwaith ieuenctid yn gofyn bod gweithwyr ieuenctid yn myfyrio ar eu harfer neu eu darpariaeth a gofyn y cwestiynau hyn i’w hunain yn rheolaidd, a sicrhau eu bod yn gweithredu ar y casgliadau y daethant iddynt.
Mae hunanasesu’n cyfrannu at welliant parhaus trwy roi cyfle wedi’i strwythuro i asesu perfformiad a nodi gwelliannau. 
Arfer da: Mae gwella perfformiad yn dechrau gyda’r cwestiwn “Pa mor dda ydym ni’n gweithredu?” Mae hunanasesu’n helpu i ateb y cwestiwn hwnnw a chwestiynau sy’n deillio ohono:
· "Sut rydym ni’n gwybod?" 
· "Sut gallwn ni wneud yn well?"

Mae hunanasesu hefyd yn rhan allweddol o lawer o systemau arfarnu a rheoli perfformiad sy’n annog gweithwyr unigol i fyfyrio ar eu perfformiad yn y gorffennol a nodi sut y gall wella. Eto, mae arfer myfyriol a defnyddio modelau myfyrio Kolb a Gibbs yn gyffredin mewn Gwaith Ieuenctid; nid yw hunanasesu yn arfer anghyffredin yn y sector Ieuenctid. 
Hefyd, gall hunanasesu helpu i greu diwylliant dysgu trwy annog cyfranogwyr i ofyn “Pa mor dda ydym ni’n gweithredu?” a “Sut gallwn ni wella?” 
Mae buddion eraill y mae sefydliadau sy’n defnyddio hunanasesu yn eu hennill yn cynnwys: Sicrhau mwy o ffocws ar welliant parhaus, a mwy o ymrwymiad i hynny, ymhlith rheolwyr Gwasanaethau Ieuenctid, gweithwyr ieuenctid ac arweinwyr, a gwirfoddolwyr. Dyma rai o fanteision ymagwedd gydweithredol unedig 
· mesur perfformiad yn well;
· cynllunio gweithredu yn well;
· gwell perfformiad gweithredol ac ariannol;
· gwell buddion ac effaith gyda phobl ifanc;
· dealltwriaeth gyffredin ymhlith timau rheoli;
· twf a datblygiad personol y rhai sy’n ymwneud â’r broses;
· gwell datblygiad proffesiynol parhaus ac arddulliau arwain ymhlith rheolwyr ac arweinwyr.
Mae hunanasesu’n defnyddio’r wybodaeth sy’n bodoli eisoes yn y sefydliad. Nid yw’n gofyn am ddod â gwybodaeth arbenigol i mewn. O ganlyniad, mae’r sgiliau a’r wybodaeth a enillir yn ystod hunanasesu yn aros gyda’r sefydliad ar ôl cwblhau’r broses asesu.
Mae dwyn ynghyd staff eich tîm gwaith ieuenctid sydd â gwybodaeth am y sefydliad yn golygu bod y broses asesu’n gallu dechrau a symud ymlaen yn gyflym. Nid oes proses ddysgu ddwys am y sefydliad – er y bydd y rhai sy’n cymryd rhan yn yr hunanasesiad fel arfer yn dysgu pethau am eu sefydliad a oedd yn anghyfarwydd iddynt. Mae trafodaeth grŵp a meithrin consensws yn annog perchnogaeth ar gryfderau a gwendidau’r sefydliad ac unrhyw gynlluniau gwella a gynhyrchir i fynd i’r afael â gwendidau.
Mae’n hanfodol bod y bobl sy’n cwblhau’r asesiad hefyd yn cytuno ar y cynllun gweithredu ac yn gallu ei roi ar waith. Mewn rhai cynghorau, cyflwynwyd cynlluniau gweithredu trefniadau rheoli i dimau rheoli eu cymeradwyo ar wahân i’r asesiad y gwnaethant ddeillio ohono. Fe wnaeth hyn wastraffu amser ac ymdrech wrth i un grŵp o bobl geisio gweithio allan pam roedd grŵp arall o bobl, neu berson, wedi dewis mynd i’r afael â’r gyfres benodol hon o faterion. 
Rydym yn argymell bod rheolwyr ac arweinwyr y ddarpariaeth Ieuenctid yn mabwysiadu ymagwedd hunanasesu grŵp at gwblhau templedi’r Marc Ansawdd ar gyfer Gwaith Ieuenctid.
Mae gan yr ymagwedd hon y buddion canlynol:
· Gellir dod i gonsensws trwy hunanasesiad grŵp am berfformiad presennol a meysydd i’w gwella 
· Mae’r rhai sy’n gyfrifol am gyflwyno gwelliannau’n ymwneud ag asesu beth fydd y gwelliannau hynny 
· Mae trafodaeth agored yn lleihau risg goddrychedd a rhagfarn 
· Bydd rheolwyr neu arweinwyr yn ennill dealltwriaeth ehangach o’r ddarpariaeth neu’r gwasanaeth.
Bydd hunanasesiad grŵp ond cystal â’r grŵp sy’n cymryd rhan. Mae angen gwybodaeth fanwl ar y grŵp am y gwasanaeth neu’r ddarpariaeth sy’n cael ei (h)asesu. Gellid cyflwyno aelodau ychwanegol i’r tîm hunanasesu ar gyfer yr asesiad, neu ddirprwyo’r dasg i grŵp bach sy’n deillio o dîm y gwasanaeth neu’r ddarpariaeth. Yn y naill achos neu’r llall, mae’n werth treulio amser yn sicrhau bod y grŵp sy’n ymgymryd â’r asesiad yn meddu ar y wybodaeth a’r ddealltwriaeth eang angenrheidiol ynghylch pob rhan o’r awdurdod sy’n cael eu hasesu. 
Fel arfer, bydd angen dod i gyfaddawd rhwng sicrhau bod grŵp yn ddigon mawr i feddu ar ehangder y profiad, y sgiliau a’r wybodaeth i ymgymryd ag asesiad, a sicrhau ei fod yn ddigon bach fel y gall aelodau unigol gyfrannu’n effeithiol. Po fwyaf y grŵp, pwysicach fydd rôl y cadeirydd neu’r hwylusydd wrth sicrhau bod holl aelodau’r grŵp yn gallu ymwneud a chymryd rhan. Mae’n allweddol neilltuo rolau hefyd e.e. ysgrifennydd, casglwr tystiolaeth, arweinydd cyfathrebu.
Mae’n ddefnyddiol cynnal trafodaethau cychwynnol ar sail dadansoddiad SWOT.
Mae dadansoddiad SWOT yn offeryn cynllunio a ddefnyddir i ddeall ffactorau allweddol – cryfderau, gwendidau, cyfleoedd a bygythiadau – sy’n gysylltiedig â phrosiect neu sefydliad. Mae’n cynnwys datgan amcan y sefydliad neu’r prosiect a nodi’r ffactorau mewnol ac allanol sydd naill ai’n cefnogi cyflawni’r amcan hwnnw neu’n anffafriol i’w gyflawni. Yn aml, mae SWOT yn cael ei ddefnyddio fel rhan o broses strategol neu gynllunio, ond gellir ei gymhwyso i helpu i ddeall sefydliad neu sefyllfa a, hefyd, i wneud penderfyniadau ar gyfer llawer o senarios gwahanol. 
Mae gwerth SWOT yn bennaf yn y ffaith ei fod yn cynnig hunanasesu ar gyfer rheolwyr. Mantais y fethodoleg yw ei bod yn cael ei defnyddio fel offeryn ‘sydyn’ neu offeryn rheoli cynhwysfawr ac y gall un (y sydyn) arwain at y llall (y cynhwysfawr). Yr hyblygrwydd hwn yw un o’r ffactorau sydd wedi cyfrannu at ei lwyddiant. 
Mae nifer o fanteision ac anfanteision yn gysylltiedig â defnyddio ymagwedd SWOT at ddadansoddi.
Mae’r manteision yn cynnwys:
· Mae’n fframwaith pedwar blwch syml.
· Mae’n hwyluso dealltwriaeth o gryfderau a gwendidau’r sefydliad.
· Mae’n annog datblygiad meddwl strategol.
· Mae’n galluogi uwch reolwyr i ganolbwyntio ar gryfderau ac adeiladu cyfleoedd.
· Gall alluogi sefydliad i ragweld bygythiadau i’r busnes yn y dyfodol a gweithredu er mwyn osgoi neu leihau eu heffaith.
· Gall alluogi sefydliad i adnabod cyfleoedd busnes a manteisio’n llawn arnynt.
· Mae’n hyblyg.
Mae’r anfanteision yn cynnwys:
· Mae rhai defnyddwyr dadansoddiad SWOT yn gorsymleiddio faint o ddata sy’n cael ei ddefnyddio ar gyfer penderfyniadau – mae’n hawdd peidio defnyddio digon o ddata.
· Gall risg cipio gormod o ddata arwain at ‘barlys trwy ddadansoddi’.
· Gall y data sy’n cael ei ddefnyddio fod yn seiliedig ar ragdybiaethau y deellir, maes o law, eu bod yn rhagdybiaethau di-sail.
· Gall mynediad at ffynonellau data mewnol o ansawdd gymryd amser a bod yn anodd yn wleidyddol (yn enwedig mewn sefydliadau mwy cymhleth – rhiant gwmni ac ati).
· Ei ddiffyg strwythur manwl, felly gellir colli elfennau allweddol.
· Mae cyflymder newid yn ei gwneud hi’n fwyfwy anodd rhagweld datblygiadau a allai effeithio ar sefydliad yn y dyfodol.
· I fod yn effeithiol, mae angen ailadrodd y broses yn rheolaidd.

Fodd bynnag, er bod yr elfennau yn gallu edrych fel petaent yn dwyllodrus o syml a hawdd eu cymhwyso, mae profiad yn dangos bod gwneud dadansoddiad SWOT sy’n effeithiol ac yn ystyrlon yn gofyn am amser ac adnoddau helaeth. Mae penderfynu beth yw cryfderau a gwendidau sefydliad, yn ogystal ag asesu effaith a thebygolrwydd cyfleoedd a bygythiadau, yn fwy cymhleth o lawer na’r olwg gyntaf. Mae’n gofyn am ymdrech tîm ac ni ellir ei wneud yn effeithiol gan ddim ond un person. 
Maglau i’w hosgoi 
Defnyddir hunanasesu yn helaeth gan ei fod yn arwain at ganlyniadau. Gall creu’r amodau cywir ar gyfer hunanasesu llwyddiannus arbed amser a chynyddu’r gwobrau o’r broses. Mae maglau cyffredin yn cynnwys: 
· Methu sicrhau bod y cyfranogwyr yn deall y broses a ddefnyddir, diben yr ymarfer a’u rôl nhw ynddo. 
· Gall diffyg paratoi ar gyfer sesiynau hunanasesu olygu bod amser yn cael ei wastraffu wrth geisio dod o hyd i dystiolaeth i ategu, neu amau, safbwyntiau goddrychol sy’n cael eu mynegi yn ystod y sesiwn asesu. 
· Mae sesiynau asesu yn wahanol i’r rhan fwyaf o gyfarfodydd y bydd timau gwaith ieuenctid yn eu cael ac maent yn gofyn am awyrgylch sy’n galluogi cyfranogwyr i rannu a rhoi prawf ar safbwyntiau, gwrando ar farn pobl eraill a bod yn barod i addasu a newid safbwyntiau yng ngoleuni’r drafodaeth.

Dechrau arni 
I wneud hunanasesiad yn effeithiol a lleihau straen, rhaid ystyried pwysigrwydd y ffactorau canlynol wrth sicrhau canlyniadau cadarnhaol o hunanasesu: 
· ymrwymiad 
· cyfathrebu
· paratoi
· tystiolaeth 

Ymrwymiad 
Fel unrhyw weithgarwch gwella, mae angen ymrwymiad gan y tîm arwain. Heb yr ymrwymiad hwnnw, ni fydd yr ymarfer yn cael ei ystyried yn bwysig ac mae’n annhebygol y bydd y cyfraniadau angenrheidiol at y broses yn cael eu sicrhau. Mae angen ymrwymiad:
· i’r broses asesu 
· i alluogi cyfranogwyr i gyfrannu 
· i ddefnyddio’r broses fel cyfle dysgu 
· i ddefnyddio canlyniadau’r asesiad a gweithredu gwelliannau 
· i integreiddio’r hunanasesiad i fframweithiau cynllunio ac adolygu presennol.
Mae creu’r hinsawdd gywir ar gyfer hunanasesu llwyddiannus yn golygu sicrhau bod statws digonol yn cael ei roi i’r ymarfer. Mae ymwneud gan bobl allweddol yn bwysig. Ar ôl nodi pwy fydd yn cymryd rhan, mae’n bosibl dangos ymrwymiad i’r broses trwy sicrhau bod y cyfranogwyr yn cael amser i baratoi ar gyfer yr asesiad a’i gwblhau. Hefyd, gellir dangos ymrwymiad trwy sicrhau bod canlyniadau’r asesiad yn cael eu rhannu o fewn y grŵp a thrwy amlygu a chefnogi camau gweithredu cytunedig sy’n deillio ohono.
Cyfathrebu.
Mae cyfathrebu effeithiol yn bwysig. Bydd y ffordd y mae pobl yn clywed am yr asesiad yn y lle cyntaf yn dylanwadu ar eu hymagwedd tuag ato. Bydd amlinellu diben yr ymarfer yn glir i’r cyfranogwyr, pwy sy’n gysylltiedig a beth yw’r disgwyliadau ohonynt yn arbed amser ac osgoi dryswch.
Yr un mor bwysig yw sicrhau cyfathrebu da â phobl nad ydynt yn ymwneud yn uniongyrchol â gweinyddu’r asesiad, yn enwedig pobl ifanc. Gall hyn helpu i osgoi amheuaeth am y broses a’r camau gweithredu a fydd yn deillio ohoni. Bydd cyfathrebu canlyniadau’r asesiad a’r camau gweithredu a gymerir, yn glir ac yn gyflym, yn helpu i ddangos ymrwymiad i’r ymarfer. 
Arfer da: Dylid ystyried barn a safbwyntiau pobl ifanc am y gwasanaeth ieuenctid neu’r ddarpariaeth ar eu cyfer ac mae eu rolau ym mywyd y sefydliad neu wrth redeg y sefydliad o ddydd i ddydd yn ffactorau allweddol i’w hystyried wrth baratoi eich hunanasesiad.
Arfer da: Datblygwch restr wirio ar gyfer cyfathrebu e.e. 
A ydych chi wedi amlinellu’r canlynol yn glir i’r cyfranogwyr?
· beth yw diben yr asesiad;
· pwy sy’n cymryd rhan a pham;
· beth yw’r disgwyliadau ohonynt (paratoi, cyfranogiad, ymagwedd);
· Amserlenni? Gosod terfynau amser ar gyfer camau’r asesiad.
Pa mor eang y byddwch chi’n adrodd ar yr asesiad?
Pwy sydd angen gwybod?
A fyddwch chi’n esbonio?
· beth oedd diben yr asesiad;
· pwy oedd wedi cymryd rhan a pham;
· beth oedd yr asesiad wedi’i ddarganfod;
· Pa gamau fydd yn cael eu cymryd?
Sut byddwch chi’n adrodd yn ôl ar weithredu’r camau gweithredu?
Tystiolaeth 
Mae hunanasesiad ond cystal â’r wybodaeth y caiff ei seilio arni. Mae rheoli hunanasesu’n effeithiol yn golygu lleihau’r cyfleoedd am ragfarn trwy bwysleisio bod angen i gyfranogwyr gefnogi eu safbwyntiau am berfformiad â thystiolaeth. Bydd treulio amser yn casglu tystiolaeth yn arwain at farnau â sylfaen gadarn.
Mae gwybodaeth am berfformiad yn hanfodol. Y dasg gyntaf yw sefydlu lefelau perfformiad presennol. Mae sefydlu tueddiadau gydag amser yn bwysig. Bydd gwybodaeth o arolygon ac adroddiadau ar berfformiad i uwch arweinwyr, ymddiriedolwyr neu grwpiau llywio yn ddefnyddiol. Bydd casglu’r dystiolaeth hon yn brawf ar system wybodaeth y sefydliad. Caiff enghreifftiau o dystiolaeth eu cynnwys yng Nghanllaw’r Marc Ansawdd ar gyfer Gwaith Ieuenctid ac nid ydynt yn rhestr ddi-ben-draw.
Fodd bynnag, mae angen i dystiolaeth fod yn ddilys, yn gadarn ac yn glir. Awgrymir yn gryf  nad yw tystiolaeth sydd dros 2 flwydd oed yn cael ei chynnwys yn eich hunanasesiad. Wrth gynnwys tystiolaeth o waith pobl ifanc neu eu hymwneud â’ch gwasanaeth neu’ch darpariaeth, cadwch at faterion diogelu a’u cyfrinachedd a’u lles personol. Wrth lunio casgliad o bortffolios tystiolaeth, mae’n bwysig eu bod yn cael eu paru a’u cysylltu â safonau a dangosyddion y Marc Ansawdd ar gyfer Gwaith Ieuenctid. 
Weithiau, bydd tystiolaeth yn addas i fwy nag un safon. Sicrhewch fod unrhyw naratif yn adrodd am ddefnyddio tystiolaeth felly.
Awgrym: Rhaid i dystiolaeth fod yn berthnasol, rhaid bod y sefydliad yn berchen arni a rhaid ei bod yn ddibynadwy ac wedi’i chysylltu’n glir â dangosyddion a safonau’r Marc Ansawdd.
Casgliad
Mae hunanasesu yn offeryn gwerthfawr wrth wella perfformiad. Mae hunanasesiad grŵp yn dwyn y buddion mwyaf trwy sicrhau bod amrywiaeth o safbwyntiau am berfformiad yn llywio asesiadau a thrwy annog dod i gonsensws am berfformiad presennol a gwelliannau y dylid eu blaenoriaethu.
Ffactorau allweddol sy’n sicrhau llwyddiant hunanasesu yw:
· Ymrwymiad gan yr uwch dîm rheoli 
· Cyfathrebu am yr asesiad, sut y caiff ei ddefnyddio a phwy fydd yn gysylltiedig 
· Mae paratoi yn allweddol ar gyfer llwyddiant, defnyddiwch yr amser hwn yn ddoeth 
· Tystiolaeth sy’n sicrhau bod asesiadau wedi’u seilio ar dystiolaeth, nid barn
Y ffordd orau o fynd ati i asesu yw yn adeiladol ac fel cyfle i ddysgu am y sefydliad. Ar ôl asesu perfformiad presennol, dylid datblygiad syniadau ar gyfer gwella. Bydd hunanasesu yn cyfannu at wella perfformiad pan fydd wedi’i integreiddio i brosesau cynllunio ac adolygu, yn hytrach na pha fydd wedi’i gynnal ar wahân i’r prosesau hynny.












Atodiad A
Cyn dechrau hunanasesiad, bydd angen i chi wneud nifer o benderfyniadau. Bydd angen i chi ofyn rhai cwestiynau: Pam rydym ni’n gwneud hyn? Sut byddwn ni’n gwneud hyn? Pwy fydd yn ei wneud?  
• Y rhesymau dros gynnal hunanasesiad;
• Parodrwydd eich sefydliad ar gyfer hunanasesiad;
• Defnyddwyr y canlyniadau a buddiannau gwahanol randdeiliaid yn y broses;
• Cwmpas yr ymyrraeth a’r adnoddau gofynnol; ac
• Y tîm hunanasesu.

Pam fyddech chi’n cynnal hunanasesiad? 

[bookmark: cysill]Mae’n bwysig egluro eich rhesymau dros gynnal yr hunanasesiad. Pan fydd hyn yn glir i chi, bydd hi’n haws i chi benderfynu ar y canlynol 
• Cwmpas yr ymyrraeth;
• Dyfnder y data sy’n ofynnol;
• Ei ffocws o ran materion (fel perfformiad, gallu, symbyliad sefydliadol, amgylchedd); ac 
• Y gost. Gall hyn fod yn gydradd â gallu neu efallai gyflwyno trydydd parti fel cynghorydd neu awdur 

Rhai rhesymau nodweddiadol dros gynnal hunanasesiad 

Mae’n gyffredin i sefydliad gynnal hunanasesiad pan fydd wedi cyrraedd trobwynt yn ei hanes. Hefyd, gall hunanasesiad fod yn ddefnyddiol i sefydliad pan fydd angen iddo wneud penderfyniadau am agweddau penodol ar y sefydliad ei hun: 
• Penderfyniadau strategol – A ddylai’r sefydliad dyfu? Uno? Lleihau? Newid ei genhadaeth?
• Penderfyniadau am raglenni – A ddylai rhaglenni gael eu hymestyn? A ddylai dau neu nifer o brosiectau neu weithgareddau gael eu hintegreiddio? A ddylai gwasanaethau newydd gael eu cynnig?
• Penderfyniadau hyfywedd ariannol – A ddylid ceisio buddsoddwyr newydd? A ddylid amrywio ffynonellau cyllid yn fwy, a sut? A ddylid nodi dulliau newydd o godi arian? 
• Penderfyniadau staffio – A ddylai staff gyda sgiliau gwahanol gael eu cyflogi i ategu’r genhadaeth? A ddylai’r sefydliad ddiswyddo rhai aelodau staff ac, os felly, pwy? 

Gallai rhesymau eraill fod yn llai penodol: er enghraifft, gallai amcanion yr hunanasesiad fod fel a ganlyn:
• Nodi cryfderau a gwendidau’r sefydliad – cam cyntaf tuag at wella;
• Nodi materion neu broblemau cyn iddynt fynd yn anodd neu’n amhosibl eu cywiro;
• Nodi’r anghenion y dylid mynd i’r afael â nhw trwy weithredu penodol; 
• Nodi adnoddau dynol ac adnoddau eraill y gall y sefydliad eu defnyddio i wella’i berfformiad yn effeithiol; 
• Cofnodi’r deilliannau a ddymunir o weithgareddau’r sefydliad;
• Cynhyrchu gwybodaeth sy’n ddefnyddiol wrth gynllunio a gwneud penderfyniadau;
• Cynorthwyo â chodi arian; a
• Darparu gwybodaeth i roddwyr a rhanddeiliaid eraill am berfformiad y sefydliad.
DEALING WITH FUNDING CUTS
Gall hunanasesu gael ei ddefnyddio hefyd i gefnogi sefydliad sy’n wynebu gostyngiad yn ei gyllid. Bydd angen i’r sefydliad benderfynu p’un a ddylai gau, cwtogi staff a rhaglenni, neu roi darnau o waith neu brosiectau ar gomisiwn. Mae gan bob opsiwn oblygiadau mawr i raglenni a gwasanaethau, gofynion staffio a dulliau ariannu’r asiantaeth. Er mwyn ennill dealltwriaeth o’r goblygiadau hyn, gallai’r gwasanaeth gynnal hunanasesiad. Gyda’r wybodaeth hon, efallai gall y sefydliad wneud penderfyniadau gwybodus. 







Atodiad B
Awgrymiadau ar gyfer y broses hunanasesu 
Mae’r canlynol yn ganllaw cyflym i helpu sefydliadau i gwblhau eu hunanasesiad: 
· Dylai sefydliadau ddefnyddio’r broses hunanasesu fel cyfle i amlygu a dathlu beth maen nhw’n ei wneud yn dda. Dyma gyfle i’r sefydliad ddathlu a darparu tystiolaeth o ansawdd ei waith gyda phobl ifanc.  

· Dylai’r naratif ar gyfer pob dangosydd gael ei ddefnyddio i ddisgrifio polisïau, prosesau ac ymarfer y sefydliad. Mae’n bwysig ‘adrodd stori’ sut mae’r sefydliad yn bodloni pob dangosydd a darparu tystiolaeth sy’n arddangos gradd yr ‘arfer da’. 

· Mae meddwl yn glir ac yn systematig am ba ddarn o dystiolaeth ddylai fod y cyntaf ym mhob dangosydd yn ddefnyddiol. Mae’n siŵr mai polisi, strategaeth neu ganllawiau sy’n disgrifio’r cyd-destun a’r trefniadau ar gyfer gweithredu fydd hyn. 

· Mae’n bwysig darparu tystiolaeth o amrywiaeth o brosiectau fel bod yr hunanasesiad yn darparu darlun llawn o waith y sefydliad gyda phobl ifanc. Pan fo sefydliad yn cymryd rhan mewn cyflwyno amrywiaeth eang o waith ieuenctid, mae disgwyl y bydd tystiolaeth yn cael ei rhoi o ddarpariaeth mynediad agored a gwaith ieuenctid targedig. 

· Dylid tanlinellu unrhyw dystiolaeth y cyfeirir ati yn y naratif a’i darparu naill ai ar ffurf ffeil electronig neu gopi caled. Er enghraifft, byddai cynllun blynyddol sefydliad yn dystiolaeth ddefnyddiol o safon ‘Rheoli Perfformiad’. Gallai rhan o’r naratif ddweud “Mae’r Cynllun Blynyddol gyda thargedau perfformiad yn dangos un ffordd yr ydym yn mesur effaith ac effeithiolrwydd. Mae’r Adroddiadau Chwarterol yn darparu tystiolaeth o broses systematig ar gyfer monitro ac adolygu perfformiad.” Yn yr achos hwn, dylid darparu’r Cynllun Blynyddol a’r Adroddiadau Chwarterol fel tystiolaeth ategol.  

· Mae’n bwysig darparu tystiolaeth o’r ffordd y caiff perfformiad ei fonitro a’i adolygu. Mae gan y rhan fwyaf o sefydliadau brosesau ar gyfer monitro ac adolygu eu perfformiad a dylent allu darparu tystiolaeth o’r ffordd y mae’r prosesau hyn yn cael eu gweithredu; er enghraifft, cofnodion cyfarfodydd tîm lle y mae perfformiad yn cael ei adolygu, adroddiadau rheolaidd ar berfformiad, nodiadau o gyfarfodydd goruchwylio lle y mae perfformiad yn cael ei drafod.

· Er mwyn i’r hunanasesiad fod yn fwy na “chiplun” sy’n cael ei gymryd ar adeg benodol, dylai’r naratif a’r dystiolaeth ategol amlygu unrhyw welliannau sy’n mynd rhagddynt neu sydd yn yr arfaeth, sy’n deillio o fonitro rheolaidd, gwerthuso neu ymgymryd â’r broses hunanasesu ar gyfer y Marc Ansawdd. 

· Mae’n bwysig nodi tystiolaeth sy’n dangos effaith. Gellid darparu’r dystiolaeth hon mewn sawl ffordd, er enghraifft data rhifiadol; astudiaethau achos; gwerthusiad pobl ifanc o’u dysgu; a thystiolaeth o sut mae cymryd rhan mewn gwaith ieuenctid wedi gwella deilliannau pobl ifanc a/neu eu cyfleoedd mewn bywyd.  

· Ceisiwch osgoi cyflwyno data crai; dylai’r hunanasesiad ddarparu tystiolaeth o’r ffordd y cafodd data ei ddadansoddi, beth mae’r dadansoddiad hwn yn ei ddangos a sut caiff ei ddefnyddio i lywio cynlluniau ar gyfer gwella. Er enghraifft, wrth ddarparu tystiolaeth ar gyfer y safon ar Gydnabod a dathlu cyflawniad a chynnydd pobl ifanc, gallai sefydliad gyflwyno data ar nifer y bobl ifanc sy’n manteisio ar gyfleoedd i achredu eu dysgu. Dylai’r sylwebaeth nodi tueddiadau yn y data hwn; gallai fod yn gynnydd neu’n ostyngiad yn nifer y bobl ifanc sy’n cymryd rhan mewn dysgu wedi’i achredu. Hefyd, dylai nodi’r rhesymau dros y newid hwn. Gall y niferoedd fod yn codi oherwydd bod staff yn hyrwyddo’r cyfleoedd hyn yn fwy effeithiol neu oherwydd bod cymwysterau’n ddefnyddiol i bobl ifanc wrth wneud cais am addysg, hyfforddiant neu waith. 

· Wrth ddefnyddio dogfennau fel tystiolaeth, mae’n ddefnyddiol cyfeirio at adrannau neu dudalennau penodol o fewn y naratif. Os cyflwynir portffolio electronig, dylai hyperddolenni i’r dystiolaeth gael eu cynnwys lle y bo’n bosibl. Mae hyn yn gwneud y dasg o adolygu’r dystiolaeth yn haws o lawer i Asesydd o’r Corff Dyfarnu.   

· Mae’n bwysig iawn cynnwys tystiolaeth uniongyrchol gan bobl ifanc; er enghraifft tystiolaeth o’u hymgysylltiad â chynllunio a gwerthuso, eu barn am yr hyn maen nhw wedi’i ddysgu, eu hadborth neu astudiaethau achos.  Yn aml, y dystiolaeth y mae gweithwyr ieuenctid yn ei chasglu ar siartiau troi, mewn arddangosfeydd ffotograffig neu mewn taflenni adborth yw hyn. Gellir ei darparu ar ffurf electronig, copi caled neu drwy grwpiau ffocws yn ystod yr ymweliad asesu. Cofiwch, pobl ifanc yn aml sy’n darparu’r dystiolaeth orau.

· Pan fydd acronym yn cael ei ddefnyddio, sicrhewch fod yr enw neu’r ymadrodd cyfan yn cael ei ddarparu’r tro cyntaf y byddwch yn ei ddefnyddio, neu cynhwyswch eirfa.

· Darparwch fanylion cyswllt llawn ar gyfer yr unigolyn yn y sefydliad sy’n arwain y Marc Ansawdd.  

· Mae’n bwysig cofio y bydd nifer fach o ddogfennau dethol, sy’n dangos bod y sefydliad wedi cyflawni gradd ‘arfer da’, yn fwy defnyddiol na phentyrrau o wybodaeth sy’n mynd i’r afael â’r gofynion tystiolaeth yn rhannol. 

· Cofiwch nad swmp y dystiolaeth y mae’r asesiad yn ymwneud ag ef, ond y dystiolaeth dda sy’n dangos gradd ‘arfer da’ yn glir ar gyfer pob dangosydd. 





Atodiad C 
Cyfarwyddiadau. Dilynwch y canllaw isod a chrëwch restr o 5 prif gryfder a gwendid eich sefydliad.
Rhan 1 (10 munud)
• Ar eich pen eich hun, darllenwch y rhestr ganlynol o elfennau sy’n gryfderau neu wendidau, yn ôl llawer o sefydliadau (gweler y “Rhestr meysydd allweddol” isod). Nid yw hon yn rhestr gyflawn a gallech nodi cryfderau neu wendidau eraill.
• Wrth i chi ddarllen, gofynnwch i chi’ch hun “A yw fy sefydliad yn arbennig o gryf neu wan yn y maes hwn?"
• Ysgrifennwch bum prif gryfder a phum prif wendid eich sefydliad.
Rhan 2 (30 munud)
• Ffurfiwch grŵp gyda phedwar o bobl eraill.
• Rhannwch eich rhestri a datblygwch un rhestr gyffredin o bum cryfder a phum gwendid.
• Ysgrifennwch eich rhestr derfynol ar siart troi.
Rhan 3 (y grŵp cyfan)
• Adolygwch restri’r timau.
• Pleidleisiwch ar y pum prif faes allweddol.
Rhestr meysydd allweddol 
• Arweinyddiaeth (diwylliant rheoli, gosod cyfeiriadau, cefnogi datblygiad adnoddau, sicrhau bod tasgau’n cael eu gwneud)
• Hunaniaeth (gwybod pwy ydym ni a beth rydym yn ei wneud yn dda)
• Cenhadaeth 
• Diwylliant sefydliadol (agweddau at waith, gwerthoedd, credoau, normau sylfaenol)
• Systemau cymhelliant a gwobr 
• Llywodraethu (fframwaith cyfreithiol, proses gwneud penderfyniadau, cynrychiolaeth ar y Bwrdd Cyfarwyddwyr, partneriaethau allweddol a/neu fframweithiau rhanbarthol, dulliau ar gyfer gosod cyfeiriadau)

Pwy yw fy sefydliad a beth yw cryfderau a gwendidau ein hamgylchedd mewnol?
Sut mae’r canlynol yn dylanwadu ar ein gwaith? Gwnewch restr o effeithiau cadarnhaol a negyddol 
· Strwythur sefydliadol (rolau a chyfrifoldebau, systemau cydlynu, strwythurau awdurdod)
· Cydnabyddiaeth arbenigol (dealltwriaeth o’ch natur unigryw, meysydd arbenigedd) 
· Rheolaeth staff ar seilwaith (cyfarpar, systemau cynnal a chadw, dewis lleoliad)
· Systemau ariannol (cynllunio, rheoli a monitro llif arian) 
· Galluoedd codi arian 
· Cyfathrebu â’n rhanddeiliaid am y sefydliad 
· Partneriaethau (mathau, niferoedd, costau a buddion, ac ati)
· Rhwydweithiau (mathau, natur, defnyddioldeb, cydlynu, prosesau dilyn i fyny) 
· Polisi adnoddau dynol 
· Rheoli gyrfa 
· Tegwch 
· Iawndal a gwobr 
· Ymroddiad a theyrngarwch ein staff 
· Arbenigedd ac ansawdd ein staff 
· Mecanweithiau cynllunio (adnabod anghenion, edrych ar opsiynau eraill, gosod amcanion, ac ati)
· Datrys problemau a gwneud penderfyniadau (diffinio problemau, casglu data, creu opsiynau eraill, monitro penderfyniadau)
· Monitro a gwerthuso (cynhyrchu data, olrhain cynnydd, llunio barn am berfformiad)
· Sgiliau ac arbenigedd mewn prosiectau a wnaed 
· Adeiladu prosiectau cynaliadwy i’r gymuned a grwpiau Cynfrodorol 
· Darparu gwerth da am arian 
· Perthnasoedd â buddiolwyr 
Beth yw pum prif gryfder a gwendid fy sefydliad a’n sefydliadau cyfunol? 
Rhestrwch gryfderau.
1.
2.
3.
4.
5.
Rhestrwch wendidau.
1.
2.
3.
4.
5

Y Marc Ansawdd ar gyfer Gwaith Ieuenctid 
Canllaw a chyngor hunanasesu.

